
Digriet Nru 2020-1439 tat-23 ta’ Novembru 2020 dwar l-identifikazzjoni tar-roti
Verżjoni inizjali
Pubbliku kkonċernat: il-bejjiegħa ta’ roti ġodda jew użati, il-korpi responsabbli mill-qerda jew l-użu mill-ġdid tar-roti, is-sidien ta’ roti, l-akkwirenti ta’ roti, l-operaturi ta’ identifikazzjoni tar-roti, il-pulizija u l-ġendarmerija, il-pulizija muniċipali, is-servizzi tal-oġġetti misjuba, id-depożiti tal-vetturi sekwestrati.
Suġġett: it-test jiddetermina l-proċeduri ta’ implimentazzjoni tat-Taqsima 2 tal-Kapitolu 1 tat-Titolu VII tal-Kodiċi tat-Trasport (l-Artikoli L. 1271-2 sa 5) dwar l-identifikazzjoni tar-roti.
Dħul fis-seħħ: it-test jidħol fis-seħħ l-għada tal-pubblikazzjoni tiegħu.
Nota: dan id-digriet jiddetermina l-obbligi għan-negozjanti, is-sidien ta’ roti u l-professjonisti li jwettqu attivitajiet ta’ qerda jew ta’ preparazzjoni għall-użu mill-ġdid tar-roti, kif ukoll il-kundizzjonijiet għall-approvazzjoni mill-Istat tal-persuni ġuridiċi suxxettibbli li joperaw tagħmir ta’ identifikazzjoni tar-roti. Dan jispeċifika wkoll il-kundizzjonijiet li taħthom tinġabar id-data, irreġistrata mill-operaturi approvati ta’ identifikazzjoni tar-roti u mill-amministratur tal-fajl nazzjonali uniku tar-roti identifikati. 
Referenzi: id-digriet jiġi applikat skont l-Artikolu L. 1271-5 tal-Kodiċi tat-Trasport. Dan jista’ jiġi kkonsultat fuq is-sit Légifrance (https://www.legifrance.gouv.fr).
Il-Prim Ministru,
Skont ir-rapport tal-Ministru għat-Tranżizzjoni Ekoloġika,
Wara li kkunsidra r-Regolament (UE) 2016/679 tal-Parlament Ewropew u tal-Kunsill tas-27 ta’ April 2016 dwar il-protezzjoni tal-persuni fiżiċi fir-rigward tal-ipproċessar ta’ data personali u dwar il-moviment liberu ta’ tali data, u li jħassar id-Direttiva 95/46/KE (Regolament Ġenerali dwar il-Protezzjoni tad-Data);
Wara li kkunsidra d-Direttiva 2006/123/KE dwar is-servizzi fis-suq intern, b’mod partikolari l-Artikolu 15 tagħha;
Wara li kkunsidra d-Direttiva (UE) 2015/1535 tal-Parlament Ewropew u tal-Kunsill tad-9 ta’ Settembru 2015, li tistabbilixxi proċedura għall-għoti ta’ informazzjoni fil-qasam tar-regolamenti tekniċi u tar-regoli dwar is-servizzi tas-Soċjetà tal-Informatika (kodifikazzjoni), u b’mod partikolari n-Notifika Nru 2020/183/F;
Wara li kkunsidra l-Kodiċi tal-Kummerċ, b’mod partikolari l-Artikolu L. 121-1 tiegħu;
[bookmark: _GoBack]Wara li kkunsidra l-Kodiċi Kriminali, b’mod partikolari l-Artikoli 131-13 u R. 610-1 tiegħu;
Wara li kkunsidra l-Kodiċi tat-Triq, b’mod partikolari l-Artikolu R. 331-1 tiegħu;
Wara li kkunsidra l-Kodiċi tat-Trasport, b’mod partikolari l-Artikoli L. 1271-2 sa L. 1271-5 tiegħu;
Wara li kkunsidra l-Liġi Nru 78-17 tas-6 ta’ Jannar 1978 dwar l-informatika, il-fajls u l-libertajiet;
Wara li kkunsidra l-opinjoni tal-Kumitat Nazzjonali tal-Informatika u l-Libertajiet tal-15 ta’ Ottubru 2020;
Wara li kkonsulta l-Kunsill tal-Istat (it-taqsima tax-xogħlijiet pubbliċi),
Jordna:
Artikolu 1
Il-Ktieb II tal-ewwel parti tal-Kodiċi tat-Trasport (parti regolatorja) huwa ssupplimentat bit-Titolu VII bit-test li ġej:
“Titolu VII” TRASPORT ATTIV U INTERMODALITÀ
“Kapitolu I” Trasport attiv
“Taqsima 1” Identifikazzjoni tar-roti
“Sottotaqsima 1” Obbligu ta’ identifikazzjoni
“Art. R. 1271-1. - Taħt din it-taqsima, japplikaw id-definizzjonijiet li ġejjin:
1° “Rota”: ir-rota u r-rota bl-assistenza tal-pedali kif iddefiniti rispettivament fl-intestaturi 6.10 u 6.11 tal-Artikolu R. 311-1 tal-Kodiċi tat-Triq; 
2° “Stat ta’ rota”: is-sitwazzjoni tar-rota fir-rigward tas-sjieda u l-użu tagħha;
3° “Negozjant”: in-negozjant kif definit fl-Artikolu L. 121-1 tal-Kodiċi tal-Kummerċ;
4° “Operatur approvat”: operatur ta’ identifikazzjoni tar-roti approvat fil-kundizzjonijiet previsti mill-Artikolu R. 1271-16; 
[bookmark: __DdeLink__415_3847704711]5° “Fajl nazzjonali uniku”: il-fajl nazzjonali uniku tar-roti identifikati previst mill-Artikolu L. 1271-3; 
6° “Amministratur tal-fajl nazzjonali”: l-amministratur tal-fajl nazzjonali uniku tar-roti identifikati maħtur taħt l-Artikolu R. 1271-23.
“Art. R. 1271-2. - Kull rota mibjugħa minn negozjant tinkludi identifikatur imqiegħed fuq ir-rota.
“Art. R. 1271-3. - L-obbligu ta’ identifikazzjoni previst fl-Artikolu R. 1271-2 japplika mill-1 ta’ Jannar 2021, għall-bejgħ ta’ roti ġodda, u mill-1 ta’ Lulju 2021, għall-bejgħ ta’ roti użati.
“Art. R. 1271-4. - L-obbligu ta’ identifikazzjoni previst mill-Artikolu R. 1271-2 ma japplikax:
“1° Għar-roti għat-tfal li r-roti tagħhom għandu dijametru ta’ 40.64 ċentimetru (16-il pulzier) jew inqas;
“2° Għar-roti li huma soġġetti għall-bejgħ bejn professjonisti tal-kummerċ tar-roti.
“Art. R. 1271-5. - Il-karrijiet tar-roti u l-inġenji għat-trasport personali ddefiniti mill-intestaturi 6.15 u 6.16 tal-Artikolu R. 311-1 tal-Kodiċi tat-Triq jistgħu jkunu soġġetti għal identifikazzjoni, fuq talba tal-akkwirent jew tas-sid. Dan jgħodd ukoll għar-roti għat-tfal imsemmija f’1° tal-Artikolu R. 1271-4. Għaldaqstant japplikaw id-dispożizzjonijiet ta’ din it-taqsima.
“Sottotaqsima 2
“Proċeduri ta’ identifikazzjoni
“Art. R. 1271-6. L-identifikazzjoni tikkonsisti mit-tqegħid fuq ir-rota ta’ identifikatur li jingħata mill-amministratur tal-fajl nazzjonali u pprovdut minn operatur approvat. 
“Il-proċess ta’ tqegħid tal-identifikatur għandu jiggarantixxi li dan ikun permanenti u mhux alterabbli, ħlief fil-każ ta’ degradazzjoni volontarja. 
“L-identifikatur jitqiegħed fuq il-qafas tar-rota ħlief għal ċirkostanzi partikolari u jkun jinqara mingħajr diffikultà fuq rota pparkjata.
“Art. R. 1271-7. - Fil-mument tal-bejgħ, in-negozjant jiġbor mill-akkwirent id-data personali msemmija fl-Artikolu R. 1271-13(I)(1°) li tippermetti li jiġi identifikat u kkuntattjat is-sid tar-rota u jibgħathom, flimkien mad-data dwar id-deskrizzjoni tar-rota u l-istat tagħha, lill-operatur approvat li pprovda dan l-identifikatur.
“In-negozjant għandu jagħti lill-akkwirent prova tax-xiri li fuqha jidher l-identifikatur tar-rota u jipprovdilu wkoll l-informazzjoni li tippermetti lis-sid aċċess dirett għad-data li tikkonċernah mibgħuta mill-operatur approvat u, fejn meħtieġ, ir-rettifika tagħha.
“Sottotaqsima 3
“Bidla tas-sid jew tal-istat tar-rota
“Art. R. 1271-8. - Meta tiġi trasferita rota identifikata, is-sid tagħha, meta ma jkunx negozjant jew professjonist tal-preparazzjoni għall-operat mill-ġdid jew l-użu mill-ġdid, jiddikjaraha lill-operatur approvat li jkun ipprovda l-identifikatur u jikkomunika liċ-ċessjonarju l-informazzjoni li tippermettilu l-aċċess għall-fajl ta’ dan l-operatur sabiex ikun jista’ jirreġistra d-data li tikkonċernah.
“Art. R. 1271-9. - Meta rota identifikata tiġi misruqa, rkuprata wara serqa, mormija, meqruda jew tkun soġġetta għal kull bidla oħra tal-istat, is-sid tagħha jinforma lill-operatur approvat kkonċernat dwar dan fi żmien ġimagħtejn.
“Art. R. 1271-10. - Meta rota identifikata tingħata lil professjonist li jeżerċita attivitajiet ta’ qerda jew ta’ preparazzjoni għall-użu mill-ġdid tar-roti, dan il-professjonisti, li għandu jkun irreġistrat mal-amministratur tal-fajl nazzjonali, għandu jinforma lil dan tal-aħħar dwar dan. L-amministratur tal-fajl nazzjonali jibgħat din l-informazzjoni lill-operatur approvat li jkun ipprovda l-identifikatur, li jikkuntattja lis-sid sabiex jindikalu fejn tinsab ir-rota tiegħu u li għandu tliet xhur biex jiġborha, filwaqt li jispeċifika li jekk din ma tinġabarx, ir-rota jista’ tiġi trasferita jew meqruda. “Jekk is-sid ma jkunx magħruf jew jekk il-professjonist li jżomm ir-rota jindika, kif ikun obbligat, li ma jkunx ġabar ir-rota fit-tliet xhur wara li jkun ġie infurmat mill-operatur approvat, kull data personali assoċjata mar-rota titħassar mill-operatur approvat u l-amministratur tal-fajl nazzjonali. L-amministratur tal-fajl nazzjonali għaldaqstant jikkomunika lill-professjonist l-informazzjoni meħtieġa għad-dikjarazzjoni ta’ bidla tas-sid mal-operatur approvat.
“Ordni konġunta tal-Ministru responsabbli mit-Trasport u tal-Ministru għall-Intern tista’ tispeċifika l-proċessi ta’ applikazzjoni tas-subparagrafi preċedenti.
“Meta jittrasferixxi rota identifikata, il-professjonist għandu jikkonforma mal-obbligi previsti mill-Artikolu R. 1271-7.
“Sottotaqsima 4
“Operatur approvat ta’ identifikazzjoni tar-roti
“Art. R. 1271-11. - Operatur approvat għandu jkollu proċess tekniku li jippermetti t-tqegħid fuq ir-rota tal-identifikatur, li jkun ġie pprovdut lilu esklussivament mill-amministratur tal-fajl nazzjonali.
“Il-format tal-identifikatur huwa speċifikat minn ordni konġunta tal-Ministri responsabbli mit-Trasport u l-Ministru għall-Intern.
“Il-proċess tekniku użat biex jiġu identifikati r-roti jistgħu jkunu soġġetti għal rekwiżiti ddefiniti permezz ta’ ordni tal-Ministru responsabbli mit-Trasport u l-Ministru għall-Intern.
“Art. R. 1271-12. - Kull operatur approvat huwa responsabbli mill-ipproċessar ta’ bażi tad-data tar-roti identifikati, li l-għanijiet tagħha huma l-istess bħal dawk tal-fajl nazzjonali uniku tar-roti identifikati msemmija fl-Artikolu R. 1271-19.
“L-operatur approvat jibgħat id-data u l-informazzjoni li jinsabu f’din il-bażi lill-amministratur tal-fajl nazzjonali skont il-proċessi li jiddetermina. Dawn il-proċessi ta’ trażmissjoni jistgħu jiġu previsti permezz ta’ ordni konġunta tal-Ministru responsabbli mit-Trasport u tal-Ministru għall-Intern.
“Art. R. 1271-13. - I. – Il-bażi tad-data ta’ operatur approvat tinkludi għal kull identifikatur tar-rota:
“1° Id-data personali li tippermetti li jiġi identifikat u kkuntattjat is-sid tar-rota: il-kunjom u l-isem jew l-isem kummerċjali tas-sid jew, fejn japplika, tas-sidien konġunti tar-rota, kif ukoll in-numru tat-telefon u l-indirizz tal-email; madankollu, fil-każ ta’ sid konġunt, dawn l-aħħar elementi jistgħu jinġabru għal wieħed mis-sidien konġunti biss;
“2° Id-data li tiddeskrivi r-rota: it-tip ta’ mutur, id-ditta, il-mudell, il-kulur;
“3° L-istat tar-rota. “L-istati differenti tar-rota jiġu speċifikati permezz ta’ ordni konġunta tal-Ministru responsabbli mit-Trasport u tal-Ministru għall-Intern.
“II. - Jistgħu jinsabu wkoll f’din il-bażi tad-data:
“1° Data personali fakultattiva: l-indirizz postali u d-data tat-twelid tas-sid jew, fejn japplika, tas-sidien konġunti;
“2° Data fakultattiva ta’ deskrizzjoni tar-rota: in-numru tas-serje tar-rota, in-numru tas-serje tal-mutur, in-numru tas-serje tal-batterija.
“Art. R. 1271-14. - Id-dritt ta’ oġġezzjoni ma japplikax għall-ipproċessar tal-bażijiet ta’ data tar-roti identifikati mill-operaturi approvati.
“Id-drittijiet ta’ aċċess u ta’ rettifika tas-sidien tar-roti identifikati huma eżerċitati mal-operatur approvat kkonċernat.
“Art. R. 1271-15. - Meta persuna fiżika jew ġuridika ma tibqax is-sid ta’ rota, din għandha tagħmel dikjarazzjoni dwar dan lill-operatur approvat li jkun ipprovda l-identifikat li, fi żmien erba’ u għoxrin siegħa, iħassar b’mod sikur id-data personali dwarha msemmija fl-Artikolu R. 1271-13.
“Art. R. 1271-16. - L-operaturi ta’ identifikazzjoni tar-roti huma approvati mill-Ministru responsabbli mit-Trasport, wara opinjoni tal-Ministru għall-Intern u mill-amministratur tal-fajl nazzjonali, meta jissodisfaw il-kundizzjonijiet tas-solvenza, tal-kompetenza u tal-affidabilità ddefiniti permezz ta’ ordni konġunta tal-Ministru responsabbli mit-Trasport u l-Ministru għall-Intern.
“L-approvazzjoni tingħata għal perijodu ta’ sena rinnovabbli b’tiġdid taċitu għal sitt snin.
“Art. R. 1271-17. - Meta l-operatur approvat jinjora l-obbligi imposti mid-dispożizzjonijiet ta’ din it-taqsima jew l-obbligi imposti taħt ir-Regolament (UE) 2016/679 tal-Parlament Ewropew u tal-Kunsill tas-27 ta’ April 2016 dwar il-protezzjoni tal-persuni fiżiċi fir-rigward tal-ipproċessar ta’ data personali u dwar il-moviment liberu ta’ tali data, u li jħassar id-Direttiva 95/46/KE u l-Liġi Nru 78-17 tas-6 ta’ Jannar 1978 dwar l-informatika, il-fajls u l-libertajiet, il-Ministru responsabbli mit-Trasport jista’ jitlob lill-amministratur tal-fajl nazzjonali uniku jissospendi kull għoti ta’ identifikaturi għal perijodu li jistabbilixxi u li ma jistax ikun iżjed minn sena, jew jirtira l-approvazzjoni. “Dan huwa l-istess jekk l-operatur approvat ma jibqax jissodisfa waħda mill-kundizzjonijiet jew aktar mqiegħda fuq il-ħruġ tal-approvazzjoni stabbiliti permezz tal-ordni msemmija fl-Artikolu R. 1271-16.
“L-operatur ikkonċernat għandu jiġi infurmat minn qabel dwar ir-raġunijiet u n-natura tal-miżuri previsti u jkun kapaċi jippreżenta osservazzjonijiet bil-miktub u, fejn meħtieġ, fuq talba tiegħu, osservazzjonijiet orali. “Matul il-perijodu ta’ sospensjoni, l-operatur għandu jżomm id-data relatata mar-roti identifikati u jirreġistra r-reġistrazzjonijiet jew l-emendi mibgħuta lilu.
“Art. R. 1271-18. - Meta operatur approvat jtemm l-attività tiegħu jew iqis li jirtira l-approvazzjoni tiegħu, l-amministratur tal-fajl nazzjonali jieħu postu u jassumi l-obbligi kollha imposti fuq l-operaturi approvati minn din it-taqsima. Għal dan l-għan, l-amministratur jikkomunika lil kull sid tar-roti identifikati l-informazzjoni li tippermettilu li jeżerċita d-drittijiet ta’ aċċess u ta’ rettifika tiegħu.
“Sottotaqsima 5
“Fajl nazzjonali uniku tar-roti identifikati
“Art R. 1271-19. - Il-fajl nazzjonali uniku tar-roti identifikati previst fl-Artikolu L. 1271-3 jippermetti li jiġġieled kontra s-serq, ir-riċeviment ta’ oġġetti misruqa u l-bejgħ mill-ġdid illegali tar-roti u għalhekk li rota tingħata lura lis-sid tagħha.
“Dan huwa magħmul minn informazzjoni li tinsab fil-bażijiet ta’ data tal-operaturi approvati previsti mill-Artikolu R. 1271-13.
“Id-dritt ta’ oġġezzjoni ma japplikax għall-ipproċessar tal-fajl nazzjonali uniku.
“Id-data li tinsab fil-fajl nazzjonali uniku ma tistax tintuża għal skopijiet kummerċjali iżda tista’ twassal għal użu statistiku.
“Art. R. 1271-20. - L-emendi mwettqa mis-sid ta’ rota identifikata fil-bażi ta’ data ta’ operatur approvat jiġu trażmessi u rreġistrati fl-istess ħin mill-amministratur tal-fajl nazzjonali. Dan jgħodd ukoll għat-tħassir b’mod sikur tad-data personali meta l-persuna fiżika jew ġuridika tiddikjara li ma għadhiex is-sid tar-rota mal-operatur approvat.
“Art. R. 1271-21. - L-istat tar-rota li jinsab fil-fajl nazzjonali uniku huwa liberament aċċessibbli permezz tal-identifikatur tar-rota.
“Art. R. 1271-22. - Id-data tal-fajl nazzjonali uniku hija aċċessibbli, fil-limiti tal-mandat tagħhom u għall-finijiet previsti mill-Artikolu L. 1271-3 biss:
“1° Għall-pulizija, il-ġendarmerija u s-servizzi tad-dwana;
“2° Għall-uffiċjali tal-pulizija muniċipali, il-gwardjani tal-pajjiż, kif ukoll l-aġenti muniċipali affettwati mis-servizz tal-oġġetti misjuba, approvati mis-sindki tal-belt tagħhom;
“3° Għall-gwardjani tad-depożiti tal-vetturi sekwestrati approvati taħt l-Artikolu R. 325-24 tal-Kodiċi tat-Triq;
“4° Għall-persuni, servizzi jew korpi li jikkontribwixxu għall-identifikazzjoni tar-roti;
“5° Għad-direttur tal-amministrazzjoni ċentrali responsabbli mit-trasport u l-mobilità jew id-delegati tiegħu.
“Il-kundizzjonijiet ta’ aċċess għall-fajl nazzjonali uniku jistgħu jiġu ddefiniti biss permezz ta’ ordni konġunta tal-Ministri responsabbli mit-Trasport u l-Ministru għall-Intern.
“Art. R. 1271-23. - Il-ġestjoni tal-fajl nazzjonali uniku hija fdata lil korp li għandu livell għoli ta’ għarfien tas-settur tar-roti u li jissodisfa l-kundizzjonijiet ta’ idoneità, ta’ esperjenza u ta’ kompetenzi tekniċi neċessarji għaż-żamma b’mod affidabbli u sikura ta’ fajl nazzjonali ta’ identifikazzjoni li jinkludi data personali. Dan huwa responsabbli għall-ipproċessar tal-fajl nazzjonali uniku.
“Il-Ministru responsabbli mit-Trasport jaħtar dan il-korp għal perijodu ta’ sitt snin. Din il-ħatra tista’ tiġi mġedda.
“Art. R. 1271-24. - Il-Ministru responsabbli mit-Trasport jista’ jirtira l-ġestjoni tal-fajl nazzjonali uniku mill-korp maħtur f’kull mument:
“1° Jekk il-korp maħtur ma jibqax jissodisfa l-kundizzjonijiet previsti fl-Artikolu R. 1271-23;
“2° Fil-każ ta’ nuqqas ta’ rispett gravi jew ripetut minn dan il-korp tal-obbligi imposti mid-dispożizzjonijiet ta’ dan it-taqsima jew tal-obbligi imposti taħt ir-Regolament (UE) 2016/679 tal-Parlament Ewropew u tal-Kunsill tas-27 ta’ April 2016 dwar il-protezzjoni tal-persuni fiżiċi fir-rigward tal-ipproċessar ta’ data personali u dwar il-moviment liberu ta’ tali data, u li jħassar id-Direttiva 95/46/KE u l-Liġi Nru 78-17 tas-6 ta’ Jannar 1978 dwar l-informatika, il-fajls u l-libertajiet;
“3° Għal raġuni ta’ interess ġenerali.
“Fil-każijiet previsit f’1° u 2°, il-Ministru għandu javża lill-korp minn qabel biex jikkonforma mal-obbligi tiegħu f’perijodu li jistabbilixxi.
“Sottotaqsima 6 “Sanzjonijiet
“Art. R. 1271-25. Negozjant huwa soġġett għall-multa prevista għall-ksur tal-ewwel klassi jekk:
“1° Ibiegħ rota soġġetta għall-obbligu ta’ identifikazzjoni mingħajr ma tkun ġiet soġġetta għalih;
“2° Ma jibgħatx l-identifikatur u l-istat ta’ rota li jkun biegħ lill-operatur approvat li jkun ipprovda l-identifikatur.
“Art. R. 1271-26. - Kull professjonist li jeżerċita l-attivitajiet ta’ qerda jew ta’ preparazzjoni għall-użu mill-ġdid tar-roti huwa soġġett għall-multa prevista għall-ksur tal-ewwel klassi jekk:
“1° Ma jinfurmax lill-amministratur tal-fajl nazzjonali li ngħatatlu rota identifikata;
“2° Ma jinfurmax lill-amministratur tal-fajl nazzjonali li rota identifikata ma nġabritx mis-sid tagħha;
“3° Ma jibgħatx l-identifikatur u l-istat ta’ rota lill-operatur approvat li jkun ipprovda l-identifikatur meta jittrasferixxi rota identifikata.
Artikolu 2
Il-Ministru għat-Tranżizzjoni Ekoloġika, il-Ministru għall-Intern, l-Għassies tas-Siġilli, Ministru għall-Ġustizzja, u l-Ministru Delegat fl-Uffiċċju tal-Ministru għat-Tranżizzjoni Ekoloġika, responsabbli għat-Trasport, huma responsabbli, kull wieħed skont il-kariga tiegħu, mill-eżekuzzjoni ta’ dan id-digriet, li se jiġi ppubblikat f’Il-Ġurnal Uffiċjali tar-Reppubblika Franċiża.
Magħmul fit-23 ta’ Novembru 2020 
Mill-Prim Ministru: Jean Castex
Il-Ministru Delegat fl-Uffiċċju tal-Ministru għat-Tranżizzjoni Ekoloġika, responsabbli għat-Trasport, Jean-Baptiste Djebbari
Il-Ministru għat-Tranżizzjoni Ekoloġika, Barbara Pompili
Il-Ministru għall-Intern, Gérald Darmanin
L-Għassies tas-Siġilli, il-Ministru għall-Ġustizzja, Éric Dupond-Moretti

